
Aitaren izenean edo amarenean 
FRANTZIAKO 'Gouzes legea'. Urtarrilaren lehenetik familiek haurren abizenen ordena hauta dezakete Ipar Euskal Herrian: amarena jartzea lehenik, aitarena edo biena; hala ere, hamar egunean ez da aldatu historiaren eta ohituren pisua 

Aitor Renteria -BAIONA 

Urtarrilaren lehenetik hasita, familiek haurraren deituren ordena erabaki dezakete Ipar Euskal Herrian. Orain artean sortu berriak aitaren deitura hartzen zuen zuzenean eta ezin zuen aldatu. Aitaren abizena soilik erabiltzeko usantza, XII. mendeko lege batean oinarritzen da Frantzian. Iparraldean ohitura hori beranduago sartu bazen ere, denboraren poderioz indartu da joera. 

Baina urtarrilaren lehenean Gouzes deritzon legea sartu da indarrean eta, ondorioz, bikoteek haurraren abizena aitarena edo amarena izanen den hauta dezakete. Biena jartzea ere onartzen du legeak, izan dadin aitaren izena lehen, edo amarena.Haurra sortzean, hiru egunetan aitortza egin behar du aitak, amak (normalean ospitalean jarraitzen du) edo familiak eta haurraren abizenak hautatzen ditu. Lege aldaketaren ondorioz, aitortza elkarrekin egiteko aukera daukate aita-amek. Aitak edo amak akta zibilean bi abizen dituenez, bat aukeratu beharko du haurrari emateko. Lehen haurrari ematen zaion deitura bera eman beharko die bikoteak ondoren sortuko diren haurrei. 

«Pentsamoldeak ez dira dekretuz aldatzen» 

Legeak hori badio ere, errealitatean, aldiz, aldaketak ez dira horren azkar ematen. Baionako Herriko Etxean, demagun, nehork ez du hautatu amaren deitura soila ezartzea haurrari. «Amaren izena jartzeko aitaren adostasuna ere behar da eta pentsamoldeak ez dira dekretuz edo legez aldatzen, denboraren eraginez baizik», dio Baionako Herriko Etxeko Gizarte Gaietarako arduradunak. 

Hala ere, genero berdintasunak urrats nabarmena egin duela aitortzen du. «Sortze aitortzetan, gurasoen erdiak aitaren izena soilik erabiltzea hautatu du, baina bertze erdiak aita-amena ezartzea deliberatu du».Gizarte zerbitzuek ez dute aspaldiko ohituren berehalako inarrosaldia bilatzen. Horregatik, Herriko Etxeek 18 hilabeteko epean kudeatuko dituzte iaz sortutako haurren kasuak: «Txandaka hartu nahi ditugu familiak, aldaketarik egin nahi baldin badute, ongi pentsatuta eman dezaten urratsa».Izan ere, behin aukeratutako izena betirako da eta familiak izanen dituen haur guztientzat. Bikotea hautsi ez den kasuetan ez da arazorik izanen. Baina bikotea hautsi bada, ezkonduak badaude, aitaren izena hartuko du haurrak, automatikoki. Ondoren aitorpen berezia egin dezakete, haurrak amaren izena ere har dezan. Ezkongabeen kasuan, aitortza lehenik egiten duen gurasoaren izena hartuko du haurrak. Puntu hau liskar iturri izan daitekeela onartzen dute gizarte zerbitzuek, baina orain artean ez dutela aterabide egokiagorik atzeman diote.Abizenetan eragindako aldaketak dagoeneko sortu diren haurrei ere egokitzen zaie. Haurrak 13 urte baino gehiago baditu, bere onespena adierazi beharko du. 

«Ohiturak oso barneratuak daude familietan. Ezkontzen direlarik ere, emazte gehienek beren deitura uzten dute senarrarena hartzeko, beraz, gehienetan haurrari ere aitaren izena uzten diote», diote Baionako Herriko Etxean.Etorkinen kasua berezia da; izan ere, semeari beren izena emanez gero, gizarte eskubideak eskura ditzaketelako. 

